
ABSTRAK

Kepimpinan Mabhathir sebagai Perdana Menteri Malaysia keempat menunjukkan
prestasi yang cemerlang kerana berjaya melonjakkan martabat Malaysia ke satu tahap
yang lebih tinggi. Malaysia berjaya menjadi sebuah negara bermasyarakat majmuk
yang moden dan berkemajuan. Namun begitu, kecemerlangan kepimpinan beliau
masih dipersoalkan oleh pihak tertentu yang tidak dapat memahami dan menerima
pendekatan kepimpinan demokrasi terpimpin mengikut acuan sendiri Yyang
dipraktikkan oleh beliau. Oleh itu, kajian ini berobjektif untuk mengenal pasti cabaran
yang telah dihadapi, meneroka gaya interaksi yang dipraktikkan, serta menganalisis
pengolahan pengaruh yang diaplikasikan oleh beliau untuk memahami kepimpinan
beliau secara menyeluruh. Kajian ini mengaplikasikan pendekatan kualitatif bereka
bentuk kajian kes intrinsik. Data telah diperoleh melalui metod pengumpulan analisis
dokumen terhadap sepuluh bab terpilih daripada autobiografi dan temu bual bersama
lima informan utama yang dipilih. Kedua-dua sampel telah dipilih menggunakan
pensampelan bertujuan. Kemudian, data telah dianalisis secara tematik berbantukan
aplikasi Atlas.ti. Dapatan kajian menemukan Mabhathir telah menghadapi cabaran
keadaan negara dan rakyat yang rencam dan beraneka ragam tetapi dalam masa yang
sama sedang berubah ke arah yang lebih baik. Beliau telah mempraktikkan gaya
interaksi dan pengolahan pengaruh yang tersendiri dalam menghadapi cabaran
tersebut. Pendekatan yang dipraktikkan telah mencerminkan tindakan kepimpinan
yang menjadi kebiasaan beliau dalam berhadapan dengan sesuatu situasi. Oleh yang
demikian, pendekatan tersebut telah menyerlahkan ketersendirian dan membuktikan
keautentikan beliau sebagai seorang pemimpin. Sehubungan dengan itu, kajian
mengenengahkan kerangka model kepimpinan autentik Mahathir sebagai output yang
menjelaskan pendekatan tersendiri yang telah dipraktikkan oleh beliau dalam
menggerakkan dan mencorakkan kepimpinan untuk mencapai matlamat yang telah
ditetapkan; membangunkan dan memodenkan negara dan rakyat. Keautentikan
pendekatan kepimpinan dan pencapaian Mahathir menyebabkan beliau kekal unggul

sebagai seorang negarawan Malaysia dan berada dalam liga yang tersendiri.



ABSTRACT

Mahathir's leadership as the fourth Prime Minister of Malaysia showed an excellent
performance as it succeeded in elevating Malaysia’s prestige to a higher level.
Malaysia has succeeded in becoming a modern and developed country with a plural
society. Nevertheless, the excellence of his leadership is still questioned by certain
quarters who are unable to understand and accept the approach of guided democratic
leadership according to his own mold practiced by him. Therefore, this study is
objective to identify the challenges that have been faced, explore the interaction styles
practiced, as well as analyze the influence processing applied by him to understand his
leadership as a whole. This study applies a qualitative approach to intrinsic case study
design. Data were obtained through a document analysis collection method on ten
selected chapters from the autobiography and interviews with five selected key
informants. Both samples were selected using purposive sampling. Then, the data were
analyzed thematically with the help of Atlas.ti application. The findings of the study
found that Mahathir had faced the challenges of a complex and diverse state of the
country and people but at the same time was changing for the better. He has practiced
his own style of interaction and influence processing in the face of such challenges.
The approach practiced has reflected the leadership actions that have become his habit
in dealing with a situation. As such, the approach has highlighted his individuality and
proved his authenticity as a leader. In this regard, the study highlights the framework
of Mahathir’s authentic leadership model as an output that explains the distinctive
approach that he has practiced in mobilizing and shaping leadership to achieve the set
goals; developing and modernizing the country and the people. The authenticity of
Mahathir's leadership approach and achievements have made him stand out as a

Malaysian statesman and in a league of his own.

BAB 1

PENDAHULUAN

1.1 Pengenalan

Bab ini membincangkan mengenai kajian kepimpinan Tun Dr. Mahathir Mohamad
(selepas ini ditulis Mahathir) sebagai Perdana Menteri keempat. Bersandarkan kepada
wacana kepimpinan dalam konteks pentadbiran negara, kajian ini menekankan
keperluan untuk mengkaji tentang kepimpinan Mahathir sebagai seorang pemimpin
negara yang telah menunjukkan pencapaian yang cemerlang dalam memimpin
pembangunan dan kemajuan negara sepanjang tempoh tersebut walaupun dalam masa
yang sama pendekatan memimpin beliau dikatakan berpolemik. Polemik yang timbul
di sekitar kepimpinannya adalah berentetan daripada pendekatan beliau yang tersendiri
dalam mencorakkan dan menggerakkan kepimpinannya. Perbincangan dimulakan
dengan latar belakang kajian yang menyentuh tentang kepimpinan Mahathir. Turut
dibincangkan adalah permasalahan, objektif, persoalan, skop, kepentingan, limitasi,

dan organisasi bab kajian ini.

1.2 Latar belakang kajian

Kepimpinan merupakan salah satu faktor penting dalam memastikan sesebuah negara
berjaya mencapai matlamat yang telah ditetapkan sebagai sebuah negara (Ahmad &
Malike, 2006). Matlamat utama sesebuah negara adalah proses pembangunan yang
mapan dan kemajuan yang bermanfaat untuk kepentingan negara dan rakyat (Cribbin,
1981). Oleh itu, kepimpinan negara berperanan penting dalam mencapai matlamat
negara kerana pemimpin negara merupakan pemacu utama yang menggerakkan

sesuatu pelaksanaan inisiatif, projek, dasar, atau inisiatif berkaitan pembangunan dan



kemajuan negara seterusnya menentukan kejayaan perlaksanaan tersebut. Seorang
pemimpin akan dihormati dan disegani oleh rakyat dan masyarakat umum apabila
kepimpinan yang diterajuinya berjaya merealisasikan matlamat yang telah ditetapkan.
Perkara ini juga mengangkat legitimasi pemimpin tersebut.

Namun begitu, ketika menjalankan tanggungjawab dan amanah mentadbir
negara, pemimpin juga terdedah kepada perspektif dan kritikan negatif daripada pihak
yang Kritikal terhadap kepimpinan mereka dalam hal-hal berkaitan ketidak telusan,
kelemahan integriti, pengamalan nepotisme dan kronisme. Walaupun menyentuh sisi
negatif sesebuah kepimpinan, tetapi perkara ini adalah baik kerana ia bertindak sebagai
sebuah mekanisme semak dan imbang kepada pemimpin dan kepimpinannya. Hal ini
kerana sebagai tonggak utama kepimpinan, pemimpin mempunyai kuasa dan
pengaruh. Kuasa dan pengaruh yang ada pada seseorang pemimpin perlu ditimbal
semak untuk mengimbangi kepimpinan yang diterajui demi mengelakkan daripada
berlakunya pemusatan kuasa (Brahim, 2017). Pemusatan kuasa berkemungkinan
berlaku jika mekanisme semak dan imbang tidak dilakukan terhadap kepimpinan
seseorang pemimpin sehingga menyebabkannya berasa selesa dengan pemikiran dan
tindakan sendiri.

Berdasarkan kepada peranan dan kapasiti sebagai seorang pemimpin negara,
pemimpin mempunyai tanggungjawab untuk memastikan kepimpinan yang diterajui,
dapat dilaksanakan dengan adil, berintegriti serta memberikan perkhidmatan yang baik
kepada rakyat (House, 1977). Seorang pemimpin berjaya dalam menjalankan tugas
dan mandat yang diberikan jika pengikut yang berada di bawah kepimpinannya dapat
merasai kebaikan dan manfaat secara langsung. Begitu juga dengan keadaan
keseluruhan negara, pemimpin yang bertanggungjawab dan berjaya perlu memastikan
proses pembangunan berjalan dengan lancar dan aspek kemajuan negara dapat
dipertingkatkan secara lestari dari masa ke masa agar negara dan rakyat tidak
ketinggalan dalam perubahan dunia yang berlaku secara pantas selari dengan arus
globalisasi (Aminuddin, 1990). Keadaan ini adalah penting kepada negara agar kekal
relevan dari segi ekonomi, politik dan sosial khususnya dalam pembangunan dan
kemajuan setaraf dengan negara-negara maju yang lain.

Dalam konteks Malaysia, Mahathir adalah seorang figura kepimpinan yang
tidak asing dan menonjol kerana kejayaan kepimpinan dalam memodenkan Malaysia.
Menurut Furchan dan Maimun (2005), seorang pemimpin dianggap berjaya apabila

beliau mempunyai pengaruh yang baik dalam kalangan rakyat, mempunyai ketokohan



yang diperakui serta menyebabkan penghasilan karya atau projek yang
membanggakan. Ketika menjadi Perdana Menteri Malaysia yang keempat, beliau telah
berjaya mentransformasikan Malaysia daripada sebuah negara yang berasaskan
pertanian kepada sebuah negara perindustrian sekali gus menjadikan Malaysia sebagai
negara pertama perindustrian di rantau Asia Tenggara (Tarmizi, 2005).

Di samping itu, Malaysia juga mengalami pelbagai perubahan dan berjaya
menggapai beberapa pencapaian lain yang membanggakan. Perubahan dan pencapaian
signifikan yang dicapai merangkumi pembinaan pusat pentadbiran kerajaan yang serba
moden di Putrajaya, pembinaan Lapangan Terbang Antarabangsa Kuala Lumpur
(KLIA), pembukaan hub teknologi dan jalur lebar Koridor Raya Multimedia (MSC),
pembinaan mercu tanda Malaysia; Menara Kuala Lumpur dan juga Menara Berkembar
Petroliam Nasional Berhad (PETRONAS), dan pengoperasian Litar Formula One
Sepang, projek kereta nasional Perusahaan Otomobil Nasional Sendirian Berhad
(PROTON) dan Perusahaan Otomobil Kedua Sendirian Berhad (PERODUA)
(Sardiman, 2005). Di samping merefleksikan pembangunan dan pemodenan yang
berlaku di Malaysia, kemudahan dan mercu tanda ini secara tidak langsung menjadi
pemangkin kepada aspek ekonomi, politik dan sosial Malaysia.

Pembinaan kemudahan dan mercu tanda merujuk kepada pencapaian
pembangunan dan pemodenan di Malaysia secara fizikal. Manakala, dari segi ekonomi
pula, Malaysia telah mengalami lonjakan peningkatan Keluaran Dalam Negara Kasar
(KDNK) secara berperingkat hasil daripada aktiviti perindustrian yang pesat.
Landskap dan suhu politik di Malaysia semasa berada di bawah kepimpinan Mahathir
pula adalah stabil kerana beliau mentadbir dan melaksanakan dasar-dasar negara yang
selari inti patinya dengan perkara-perkara yang termaktub di dalam Perlembagaan
Persekutuan (Rusdi & Sivamurugan, 2005). Seterusnya dari segi sosial, kebejatan
sosial adalah terkawal dan perpaduan antara kaum juga adalah kukuh kerana Mahathir
berusaha untuk mempertingkatkan pengamalan nilai-nilai murni di samping
memperkukuhkan semangat perpaduan dalam kalangan rakyat melalui pelaksanaan
kempen Bersih, Cekap dan Amanah (Ahmad, 1997).

Inisiatif, projek, dasar dan polisi ini dilaksanakan dengan jayanya kerana
Mahathir jelas dengan idea bahawa kesepaduan antara rakyat di dalam sesebuah
negara merupakan elemen penting dalam memastikan usaha membangunkan dan
memajukan negara dapat dicapai. Perbezaan ketara antara rakyat yang terdiri daripada

pelbagai kaum, agama dan budaya tidak dilihat oleh Mahathir sebagai halangan untuk



mencapai visi, misi dan matlamat membangunkan dan memajukan negara tetapi
dijadikan keunikan yang perlu diraikan dan diperkukuhkan demi merealisasikan
impian tersebut secara bersama (Ahmad & Malike, 2006). Mahathir berjaya mengolah
kuasa dan pengaruh sebagai pemimpin dengan baik kerana matlamat tersebut dapat
dicapai pada ketika itu.

Kepimpinan Mahathir tidak hanya tertumpu di dalam negara. Hal ini
berikutan, beliau juga turut terlibat dalam siri kepimpinan di peringkat rantau Asia
Tenggara, rantau Asia dan dunia. Di rantau Asia Tenggara khususnya, kepimpinan
Mahathir terserlah melalui hubungan dua hala yang terjalin antara Malaysia dan
negara-negara seperti Singapura, Indonesia, Thailand, Filipina, Vietnam, Myanmar,
Cambodia dan Laos. Perkara ini berlaku kerana Mahathir jelas menyatakan bahawa
beliau berpegang kepada prinsip kemakmuran bersama antara negara-negara jiran
(Stubbs, 1990). Beliau berpendapat bahawa sesebuah negara akan membangun dan
berkemajuan dengan baik apabila negara jiran turut mengalami pembangunan dan
kemajuan yang sama. Oleh itu, Mahathir memperkukuhkan hubungan dua hala antara
Malaysia dan negara-negara jiran melalui perkongsian pintar dan strategik khususnya
dalam aspek ekonomi dan sosial.

Selari dengan prinsip kemakmuran bersama antara negara-negara jiran,
Mahathir juga turut terlibat secara aktif dalam mengukuhkan peranan Persatuan
Negara-negara Asia Tenggara atau Association of Southeast Asian Nations (ASEAN).
Mahathir mencadangkan di dalam satu persidangan tahunan ASEAN supaya semua
negara anggota memperkukuhkan hubungan ekonomi, politik dan sosial antara satu
sama lain (Stubbs, 1990). Ini kerana, beliau berpendapat bahawa kesepaduan dan
kebergantungan antara negara-negara anggota dalam aspek ekonomi, politik dan sosial
di samping peranan ASEAN sebagai badan utama di peringkat serantau
berkemampuan untuk mewujudkan pasaran ekonomi yang kuat.

Keprihatinan Mahathir terhadap negara-negara jiran juga terserlah apabila
berpendapat bahawa usaha untuk mewujudkan pasaran ekonomi serantau yang kuat
bukan sahaja bertujuan untuk mendapatkan keuntungan dari segi ekonomi semata-
mata namun, sebagai salah satu usaha memperkukuhkan ekonomi, politik dan sosial
negara-negara lain seperti Cambodia, Myanmar, Laos dan Vietnam yang baharu sahaja
mencapai kemerdekaan pada pertengahan tahun 1990-an (Othman, 2003). Keadaan ini
mencerminkan kepimpinan Mahathir yang inklusif dan proaktif dalam perkara-perkara

berkaitan dengan negara-negara jiran di peringkat rantau Asia Tenggara.



Kepimpinan Mahathir juga terserlah di peringkat regional Asia dalam
membawa dan menekankan konsep kemakmuran bersama. Beliau secara vokal
mengutarakan idea pelan kerjasama ekonomi ASEAN +3 bertujuan untuk
menjalankan kerjasama ekonomi antara negara-negara anggota ASEAN dan juga tiga
kuasa ekonomi Asia iaitu China, Jepun dan Korea Selatan. Mahathir bersungguh-
sungguh mengutarakan idea kerjasama strategik ini kerana berpendapat bahawa ia
dapat mewujudkan sebuah pasaran ekonomi Asia yang kuat (Tarmizi, 2005). Selain
itu, untuk pelan jangka masa panjang, kerjasama ini membolehkan Asia mempunyai
pasaran ekonomi sendiri yang setaraf dengan pasaran ekonomi Eropah dan juga
Amerika Syarikat. Inisiatif yang digagaskan oleh Mahathir ini juga sebenarnya bertitik
tolak dengan keadaan ekonomi dunia yang kebanyakannya bertumpu dan bergantung
kepada ekonomi Eropah dan Amerika Syarikat.

Mahathir menganggap perkara ini perlu diubah kerana China, Jepun dan Korea
Selatan mempunyai pasaran ekonomi yang kukuh dan berkemampuan untuk
mewujudkan pasaran ekonomi Asia yang kuat sekali gus dapat mengimbangi ekonomi
Eropah dan Amerika Syarikat (Sivamurugan, 2005). Namun begitu, inisiatif tersebut
tidak dijalankan kerana Amerika Syarikat menyatakan penentangan terhadap idea
untuk mewujudkan sebuah pasaran ekonomi baharu regional Asia. Keadaan ini
dianggap sebagai ancaman kepada pasaran ekonomi Barat. Sebagai tambahan, inisiatif
tersebut turut ditangguhkan kerana Jepun dan Korea Selatan yang juga merupakan
sekutu Amerika Syarikat dilihat menyatakan pendapat yang selari dengan Amerika
Syarikat. Namun begitu, hubungan dua hala antara Malaysia dan ketiga-tiga negara ini
kekal dipertingkatkan dan diperkukuhkan melalui dasar negara seperti Dasar Pandang
ke Timur. Keadaan ini menunjukkan kepimpinan Mahathir yang terkehadapan dalam
perkara-perkara berkaitan kerjasama strategik khususnya dalam aspek ekonomi di
peringkat serantau Asia.

Di peringkat antarabangsa pula, kepimpinan Mahathir dikagumi oleh negara-
negara lain disebabkan dua faktor. Faktor pertama adalah kejayaan pembangunan yang
mapan dan kemajuan yang moden serta kedua, keberanian Mahathir sebagai pemimpin
negara ketiga dalam menyuarakan ketidakadilan dan kezaliman yang dilakukan oleh
negara-negara berstatus kuasa besar dunia terhadap negara-negara dunia ketiga dan
Islam khususnya dalam perkara melibatkan peperangan dan konflik (Enh, 2010).
Sebagai sebuah negara yang pernah dijajah oleh British, Jepun dan beberapa buah



negara lain, kejayaan yang berjaya dikecapi oleh Malaysia dalam pembangunan dan
pemodenan menjadi sumber inspirasi serta model kepada negara-negara tersebut.

Pemimpin negara-negara dunia ketiga ini menyatakan kebanggaan mereka
terhadap kepimpinan Mahathir berjaya membangunkan dan memodenkan Malaysia
sehingga menjadi sebuah negara perindustrian (Ishtiag, 2011). Hal ini kerana sebagai
negara-negara yang pernah dijajah, pembangunan dan pemodenan adalah bukan
perkara yang mudah untuk digerakkan dan dicapai. Oleh itu, kepimpinan Mahathir
dianggap sebagai antara faktor kejayaan utama dalam proses pembangunan dan
pemodenan Malaysia. Disebabkan keadaan ini, banyak negara-negara dunia ketiga
menjadikan Malaysia sebagai model pembangunan dan Mahathir pula sebagai rujukan
dalam memimpin negara.

Seterusnya, faktor kedua yang menyebabkan kepimpinan Mahathir terserlah
ialah keberanian beliau sebagai pemimpin negara dunia ketiga dalam menyuarakan
ketidakadilan dan kezaliman yang dilakukan oleh negara-negara berstatus kuasa besar
dunia khususnya dalam perkara melibatkan peperangan dan konflik di negara-negara
ini. Beliau telah membuka mata kuasa-kuasa besar dunia untuk tidak mengenepikan
dan memandang enteng keupayaan negara-negara kecil dalam menyuarakan pendapat
terhadap ketidakadilan yang berlaku di dunia (Rusdi, Muhamed, & Muhammad,
2005).

Kuasa besar dunia khususnya Amerika Syarikat dan sekutunya Israel dengan
sokongan negara-negara Eropah terlibat dalam peperangan di Asia Timur. Khususnya
dalam isu berkaitan rampasan kuasa Israel terhadap Palestin yang tidak berkesudahan,
keadaan ini tidak dapat dihentikan kerana perundingan antara kuasa-kuasa veto dunia
atau dikenali juga sebagai Majlis Keselamatan Pertubuhan Bangsa-bangsa Bersatu
atau United Nation Security Council (UNSC) tidak pernah berpihak kepada Palestin.
Keadaan ini telah mendorong Mahathir untuk menyuarakan ketidaksetujuan beliau
terhadap perkara yang dilakukan oleh Amerika Syarikat, Israel dan juga negara-negara
sekutu lain kerana permasalahan tersebut adalah penganiayaan terlama dan jelas
merupakan kesalahan dari segi undang-undang dunia mengenai hak Palestin sebagai
sebuah negara.

Keberanian Mahathir menyuarakan masalah ini secara terbuka di platform
perjumpaan agung Persatuan Bangsa-bangsa Bersatu (PBB) pada 1998 telah membuka
mata kuasa-kuasa besar terhadap ketidakadilan yang dilakukan kerana negara kecil

berstatus negara dunia ketiga berjaya menyuarakan dan mempersoalkan tindakan

